
სსიპ გარემოს ეროვნული სააგენტო

გურჯაანის მუნიციპალიტეტის სივრცის დაგეგმარების გეგმის კონცეფციის
სტრატეგიული გარემოსდაცვითი შეფასების სკოპინგის დასკვნა

სტრატეგიული დოკუმენტის სახელწოდება: გურჯაანის მუნიციპალიტეტის სივრცის 
დაგეგმარების გეგმის კონცეფცია;

დამგეგმავი ორგანო: სსიპ სივრცითი და ქალაქთმშენებლობითი განვითარების სააგენტო; 

სტრატეგიული დოკუმენტის განხორციელების ადგილი: გურჯაანის მუნიციპალიტეტი;

განაცხადის შემოსვლის თარიღი: 07.09.2023;

2023 წლის 7 სექტემბერს, სსიპ სივრცითი და ქალაქთმშენებლობითი განვითარების 
სააგენტოს  მიერ სტრატეგიული გარემოსდაცვითი შეფასების სკოპინგის დასკვნის მიღების 
მიზნით სსიპ გარემოს ეროვნულ სააგენტოში წარმოდგენილი იქნა  გურჯაანის 
მუნიციპალიტეტის სივრცის დაგეგმარების გეგმის კონცეფცია და სკოპინგის განცხადება.

„გარემოსდაცვითი შეფასების კოდექსის“ შესაბამისად, სსიპ გარემოსდაცვითი ინფორმაციისა 
და განათლების ცენტრმა უზრუნველყო წარმოდგენილი გურჯაანის მუნიციპალიტეტის 
სივრცის დაგეგმარების გეგმის კონცეფციისა და სკოპინგის განცხადების (თანდართული 
დოკუმენტაციით), როგორც გარემოსდაცვით საინფორმაციო პორტალზე განთავსება 
(http://ei.gov.ge/ka/info/0d404e60-ee31-4d46-a572-ea42d603039c), ასევე დოკუმენტაციის 
გაგზავნა გურჯაანის მუნიციპალიტეტის მერიის საინფორმაციო დაფაზე განთავსების 
მიზნით.

ვინაიდან, სსიპ სივრცითი და ქალაქთმშენებლობითი განვითარების სააგენტოს ოფიციალური 
ვებგვერდი არ გააჩნია, სკოპინგის განცხადება განთავსდა საქართველოს ეკონომიკისა და 
მდგრადი განვითარების სამინისტროს ოფიციალურ ვებგვერდზე (ელ. ბმული 
https://www.economy.ge/?page=economy&s=164 )

სკოპინგის განცხადება მოიცავს ინფორმაციას, როგორც დამგეგმავი და უფლებამოსილი 
ორგანოს შესახებ, ასევე სტრატეგიული გარემოსდაცვითი შეფასებით გათვალისწინებული 
პროცედურების თაობაზე. 

სტრატეგიული დოკუმენტით განსაზღვრული ტერიტორია -  გურჯაანის მუნიციპალიტეტი 
მოიცავს ერთი ქალაქსა და ოცდაათ სოფელს. გეგმარებითი არეალის ფართობი 
წარმოდგენილი shp ფაილების თანახმად, შეადგენს 79505.7 ჰა-ს.

სგშ-ის სკოპინგის განცხადებაში წარმოდგენილია სტრატეგიული დოკუმენტის 
განხორციელების არეალის (გურჯაანის მუნიციპალიტეტის) გარემოს ზოგადი აღწერა, 
კერძოდ: დახასიათებულია მუნიციპალიტეტის ფიზიკური გარემო-პირობები, მათ შორის - 
კლიმატი, გეოლოგიური პირობები/საფრთხეები, რელიეფი, ჰიდროქსელი, ნიადაგები, 
სასარგებლო წიაღისეული, ბიომრავალფეროვნება და დაცული ტერიტორიები. 
აღწერილია კულტურული მემკვიდრეობის ძეგლები და ობიექტები.

http://ei.gov.ge/ka/info/0d404e60-ee31-4d46-a572-ea42d603039c
https://www.economy.ge/?page=economy&s=164


გურჯაანის მუნიციპალიტეტის  განვითარების ხედვა ეფუძნება ტერიტორიების 
მრავალფეროვან და სინერგიულ განვითარებას და მოიცავს შემდეგ სექტორებს:

 ტურიზმის განვითარება;
 კერძო და საჯარო ინფრასტრუქტურის გაფართოება;
 ახალი მიზიდულობის ცენტრების შექმნა (ლაკბეს წყალსაცავი, ახტალას კურორტი, 

ველისციხის ბაზარი და ამასთანავე საოჯახო მარნები-მცირე ღვინის საწარმოები);

სტრატეგიული დოკუმენტის გურჯაანის განვითარების ხედვით განისაზღვრა კლასტერული 
მიდგომა, რაც განსაზღვრავს სივრცითი განვითარების ბუნებრივ, სოციალურ და ეკონომიკურ 
მიმართულებებს ერთიანი მდგრადობის ფარგლებში.

დოკუმენტაციის მიხედვით, ვინაიდან ევროპა-კავკასია-აზიის სატრანსპორტო დერეფანი - 
TRACECA 14 ქვეყანას აერთიანებს, რომელიც ამჟამად აღმოსავლეთსა და დასავლეთს შორის, 
„წითელი ხიდის“ გავლით ხორციელდება და გვერდს უვლის კახეთის  რეგიონს, საქართველოს 
განსახლების სისტემაში კახეთის გეგმარებითი მიმართება ქვეყნის სატრანსპორტო 
ინფრასტრუქტურაში განხილულია ჩიხური მდებარეობით, რაც ამცირებს რეგიონის 
ეკონომიკურ პოტენციალს. დოკუმენტის მიხედვით განხილულია კახეთის ქალაქების მიმართ 
გურჯაანის საკვანძო სატრანსპორტო მდებარეობისა და ბელაქანი-ზაქათალიდან 
ბაკურციხემდე მიმავალი გზის გურჯაანზე გატარების ხედვა, რაც მნიშვნელოვნად გაზრდის 
თავად გურჯაანის ეკონომიკურ და სტრატეგიულ შესაძლებლობებს, ამასთანავე, დოკუმენტის 
თანახმად, ეს გზა მცირედით მოკლეა გზის პირველ ვერსიაზე. 

გამომდინარე იქიდან, რომ გურჯაანის მუნიციპალიტეტი სატრანსპორტო კავშირით 
უერთდება საგარეჯოს, თელავის, ყვარელის, ლაგოდეხისა და სიღნაღის მუნიციპალიტეტებს, 
ხოლო თელავისა და სიღნაღის გავლით - ახმეტისა და დედოფლისწყაროს 
მუნიციპალიტეტებს, დოკუმენტაციის თანახმად, მისი ცენტრალური 
მდებარეობა  სატრანსპორტო ჰაბის ფუნქციის განვითარების საშუალებას იძლევა.  

კახეთის გეგმარებითი რეგიონი განაშენიანების მხრივ აგლომერირების მიმართულებით  არის 
განვითარებული, გურჯაანის განაშენიანების  უმეტესი ნაწილიც აგლომერაციის ფარგლებში 
მდებარეობს (მოსახლეობის 85%). კონცეფციის დოკუმენტის თანახმად, განაშენიანების 
აღნიშნული ტიპი შესაძლებლობას იძლევა  განვითარდეს თელავი-ბაკურციხე-ტიბაანის 40 
კილომეტრამდე სიგრძის თანამედროვე ჩქაროსნული ტრამვაის ხაზი („ევროტრამის“ მსგავსი), 
რომელიც დოკუმენტის თანახმად, შეძლებისდაგვარად გამოიყენებს კახეთის რკინიგზის 
ინფრასტრუქტურას, შეკრავს მიმდებარე დასახლებებს, დაასაქმებს მოსახლეობას და 
მნიშვნელოვნად გააძლიერებს რეგიონის ეკონომიკას. 

სგშ-ის დოკუმენტის კონცეფციის მიხედვით, გურჯაანის მუნიციპალიტეტის დასახლებების 
იერარქია და განვითარების შესაძლებლობები  წარმოდგენილია შემდეგნაირად: 

1. გურჯაანი-მუნიციპალიტეტის ადმინისტრაციული და კულტურულ-
საგანმანათლებლო ცენტრი;

2. ველისციხე - ისტორიული სოფელი,წარმოდგენილი არქიტექტურული ძეგლებით და 
ისტორიული მარნებით და მნიშვნელოვანი ტურისტულ-კულტურული არეალი;

3. კაჭრეთი - ყოფილი ადმინისტრაციული ცენტრი წისქვილკომბინატებით, ღვინის 
ქარხნებით და დიდი სასტუმრო კომპლექსით, რომელმაც გამოიწვია მოსახლეობის 



გარკვეული ნაწილის სოფელში დაბრუნება და საოჯახო სასტუმროების განვითარება. 
ისტორიული და არქიტექტურული ძეგლების შედარებითი ნაკლებობით. 

4. ბაკურციხე - გზაჯვარედინი საიდანაც კახეთის მაგისტრალი სამი მიმართულებით 
იყოფა (შესაძლებელია სატვირთო სატრანსპორტო ჰაბის განვითარება): 

 გურჯაანი, თელავი, ახმეტა
 ყვარელი, ლაგოდეხი
 დედოფლისწყარო, სიღნაღი 

კონცეფციით გურჯაანის ურბანული განვითარების მუნიციპალიტეტის სოფლებს შორის 
კავშირების გეგმარებითი გააქტიურებისა და საზოგადოებრივი ტრანსპორტის განვითარების 
ხედვა. დოკუმენტის თანახმად, სოფლებს შორის არსებული კავშირებიდან (კარდენახი - 
ვაჩნაძიანი და კაჭრეთი - არაშენდა - ქოდალო - ზიარი - გურჯაანი) სჭირდება მოწესრიგება, 
განვითარება და კეთილმოწყობა. დოკუმენტის თანახმად, ასევე მნიშვნელოვანია კაჭრეთი - 
ჭერემი - ველისციხის გზის აღდგენა, რომელიც დღეს არ მოქმედებს და შესაბამისად არ 
არსებობს პირდაპირი კავშირი მუნიციპალიტეტის ორ ქვეცენტრს შორის. 

დოკუმენტის თანახმად, ჩქაროსნული მაგისტრალის გაყვანა კახეთში მნიშვნელოვნად 
შეცვლის გურჯაანის, როგორც ცენტრალური მუნიციპალიტეტის როლს კახეთის რეგიონში. 
ექსპლუატაციაში შესულმა „შემოვლითმა გზამ“, გამოათავისუფლა შიდასასოფლო გზები 
ტრანზიტული და სატვირთო ტრანსპორტისაგან და შესაბამისად შექმნა ხელსაყრელი 
პირობები შიდა გზების „პროფილის“ შეცვლისათვის (მუნიციპალური ტრანსპორტი, 
ტურისტული მარშრუტები და ა.შ.). 

კონცეფციის თანახმად, მუნიციპალიტეტის საზღვრებში მოქცეული სივრცე წარმოდგენილია 
(ცხრილის და ოთხმხრივი მატრიცის სახით) შემდეგი ტიპის სივრცით-ტერიტორიული 
ელემენტებით:

 სივრცითი კატეგორიები, რომელშიც ერთიანდება: - დასახლებული ტერიტორია 
(განაშენიანებული/ურბანიზებული), სასოფლო-სამეურნეო დანიშნულების 
ტერიტორია, ბუნებრივი ლანდშაფტი და სხვა ტერიტორიები (სატრანსპორტო); 

დასახლებული ტერიტორიები, არსებულის გარდა, გულისხმობს მუნიციპალიტეტის 
განაშენიანებისთვის კონცეფციით შემოთავაზებულ ახალ ტერიტორიებს, რომელიც 
გულისხმობს ახალი სოფლისა და არსებულ სოფლებში ცალკეული სამშენებლო 
განვითარებისთვის ხელსაყრელი ახალი უბნების განვითარებას.

 დაცვის ზონები და ზოლები, რომელშიც ერთიანდება: - წყლის ობიექტების დამცავი 
ზონები: მდინარეების წყალდაცვითი ზოლი, მაგისტრალური საინჟინრო ქსელების 
დაცვის ზონები: ელექტრული ქსელების ხაზობრივი ნაგებობების დაცვის ზონები 
მაგისტრალური მილსადენების (გაზი) დაცვის ზონები (დაცვის I და II, 
უსაფრთხოების III, საკონსულტაციო IV); 

 დაცული ტერიტორიების სისტემა/დაცული და სპეციალური კონსერვაციული 
მნიშვნელობის ტერიტორიები, რომელშიც ერთიანდება - ყორუღის აღკვეთილი, 
ზურმუხტის ქსელი, ფრინველთა სპეციალური დაცული ტერიტორიები;

 კულტურული მემკვიდრეობის დაცვის არეალები, რომელშიც ერთიანდება -
  კულტურული მემკვიდრეობის ძეგლების ინდივიდუალური დაცვის არეალები, 
კულტურული ლანდშაფტის დაცვის ზონა (სარეკომენდაციო);



 სხვა ტერიტორიები, რომელშიც ერთიანდება - სახელმწიფო ტყის ფონდი, სპორტულ-
გამაჯანსაღებელი, საკურორტო და ტურისტული ინფრასტრუქტურის განვითარების 
არეალები, საწარმოო პოტენციალის მქონე ტერიტორიები/სხვა საწარმოო 
ტერიტორიები; გურჯაანის მუნიციპალიტეტის საკურორტო პოტენციალი 
განისაზღვრება კურორტ ახტალის ტალახის აბაზანებით და საკურორტო ადგილის 
სტატუსის მქონე სოფ. ვეჯინითა და სოფ. ზიარეთით (არაშენდას თემი). სოფ. ვეჯინის 
საკურორტო რესურსი იძლევა შესაძლებლობას ხეობის გარკვეულ ლოკაციაზე აღდგეს 
და განვითარდეს სასკოლო ასაკის ბავშვებისთვის ტურისტული ბანაკების მოწყობა. 
სოფ. ზიარის მიკროკლიმატი, ზიარის ტბა და მიმდებარე ლაკბეს წყალსაცავი ქმნიან 
გომბორის ქედის ამ საკვანძო წერტილში ერთიანი საკურორტო, სპორტულ-
გამაჯანსაღებელი და ტურისტული კომპლექსის განვითარების შესაძლებლობას. 
მიმდებარე ქედები ქმნიან შესაძლებლობას პარაპლანის სისტემის ჩამოყალიბების 
ხოლო ქედებს შორის გაშლილი ველი საკემპინგე ადგილების შექმნას.  ამ ადგილიდან 
შესაძლებელია დაინერგოს ტურისტული მარშრუტები (საფეხმავლო, საცხენოსნო, 
საველოსიპედო) ბოჭორმის, უჯარმის, ჭერემის, სიღნაღის და ხორნაბუჯის 
მიმართულებით. სივრცით-ტერიტორიული განვითარების/განსახლების 
ცენტრი/ქვეცენტრი, - წარმოდგენილია ქ. გურჯაანით, ველისციხით და კაჭრეთით;

 სატრანსპორტო კვანძი  - ადგილმდებარეობად განსაზღვრულია ბაკურციხე.

სკოპინგის განცხადების შესაბამისად, მუნიციპალიტეტის ფარგლებში გეგმარებით არეალებს 
მოიცავს: 

 ალაზნის ველი - დომინირებული მონოფუნქციური ერთგვაროვანი სასოფლო-
სამეურნეო სივრცეა, რომელიც ჩამოყალიბებული არეალია და ხედვა ამ თვისების 
შენარჩუნებას, თვისობრივ გაძლიერებას და გამოყენებას გულისხმობს. ალაზნის ველის 
განვითარების პირობების ჩამოყალიბებისას ფოკუსირება მოხდება ალაზნის ველის 
შემდეგ შემადგენლებზე: ალაზნის ჭალის ტყის ეკოსისტემებზე და ალაზნის ველის 
სასოფლო სამეურნეო სავარგულებზე, მათ შორის ვენახებზე.

 კახური სოფლების რიგი ბაკურციხე-თელავის შემოვლით გზაზე სატრანზიტო 
მოძრაობის გადატანის ხარჯზე, კახური სოფლების რიგი იძენს თვისობრივად ახალ, 
ეკონომიკურად უმნიშვნელოვანესი, არეალის სახეს.

 გომბორის ქედი ტყის მასივების დაცვა, გარემოსდაცვითი მიდგომების დამკვიდრება, 
ისტორიულ-კულტურული და ტურისტულ-სარეკრეაციო ქსელის განვითარება არის ამ 
არეალის ძირითადი ორიენტირი.

 ივრის არეალი ივრის ზეგანის აგრო-ეკო აუზის გურჯაანის ფრაგმენტი, სადაც 
აქტუალურია გაუდაბნოებასთან, კლიმატის ცვლილების სხვა ნეგატიურ 
გამოვლინებებთან, დაკავშირებული გამოწვევების დაძლევისა და შესაბამისად 
ადაპტირებული და ხარჯსარგებლიანი მუნიციპალური მართვის მიდგომების 
დამკვიდრება.

ინფრასტრუქტურისა და სივრცით-ტერიტორიული განვითარების ძირითადი ღერძები 
(ხაზები), სადაც ერთიანდება - ელექტრომომარაგების ძირითადი ქსელი, გაზმომარაგების 
ძირითადი ქსელი, საავტომობილო გზა (საერთაშორისო და შიდასახელმწიფოებრივი 
მნიშვნელობის გზები ადგილობრივი მნიშვნელობის გზა - საპროექტო/კონცეფცია) რკინიგზა. 



სკოპინგის განცხადების თანახმად, მუნიციპალიტეტში ძლიერი ქარების მოქმედებით ხშირია 
დამუშავებელი ნიადაგების გამოშრობა და ჰუმუსიანი ფენის გადახვეტა. გურჯაანის 
მუნიციპალიტეტი განეკუთვნება I ჯგუფს, რომელშიც ქარი იწვევს ნიადაგის ზედა ფენის 
ახვეტას და მის ძლიერ გამოქარვას. ქარსაფარი ზოლების განადგურებამ არა მარტო სასოფლო–
სამეურნეო სავარგულებზე იქონია უარყოფითი გავლენა, არამედ სავარგულების გარშემო 
არსებულ დასახლებულ პუნქტებზეც. ზემოაღნიშნულის გამო, დღის წესრიგში დადგა 
ქარსაცავი ზოლების აღდგენისა და ფრაგმენტულად დარჩენილი მასივების რეკონსტრუქციის 
საკითხი. 

კონცეფციაში ქარსაფარი ზოლების აღდგენა-გაშენება გურჯაანის მუნიციპალიტეტის 
ფარგლებში გრაფიკულად წარმოდგენილია რუკებზე პირობითად.

მუნიციპალიტეტის სამოქმედო გეგმა  წარმოდგენილია ცხრილის სახით, 
რომელიც   მოიცავს  გარემოს დაცვას, სოფლის მეურნეობას, ურბანიზაციას და ეკონომიკას 
სადაც განხილულია სტრატეგიული მიზნები მისაღწევად დასახული ამოცანების გადაწყვეტის 
კონკრეტული ქმედებები დროში (მოკლევადიანი, საშუალოვადიანი და გრძელვადიანი). 

გურჯაანის მუნიციპალიტეტის ტერიტორია მოიცავს ცივ-გომბორის ქედის დაბალ და 
საშუალომთიან ზონას და ალაზნის ველის ცენტრალურ ნაწილს, რის გამოც კლიმატი დიდი 
მრავალფეროვნებით არ გამოირჩევა.

გურჯაანის მუნიციპალიტეტის რელიეფი შედარებით ერთგვაროვანია და დიდი სირთულით 
არ გამოირჩევა. აბსოლუტური სიმაღლეები 300-450-დან 850-1000 მ-მდე მერყეობს. 
ტერიტორიის ძირითადი ნაწილი წარმოდგენილია ალაზნის ველისა და გომბორის ქედის 
დაბალმთიანი რელიეფის სახით.

გურჯაანის მუნიციპალიტეტის ჩრდ.-აღმ. ნაწილი უჭირავს ალაზნის აკუმულაციურ ვაკეს. 
ვაკის ზედაპირი ძირითადად ბრტყელია, მხოლოდ აქა-იქ არის პატარა გორაკები.

მუნიციპალიტეტის ცენტრალურ ნაწილში სუბმერიდიანულად გადაჭიმულია გომბორის 
დაბალმთიანი ქედი. ქედის კალთები დანაწევრებულია ხევ-ხეობებით, თითქმის ყველა ხეობა 
დამეწყრილია. მუნიციპალიტეტის ფარგლებში ივრის ზეგნის ზედაპირი მშრალი ხევებითა და 
ხრამებით დანაწევრებული ტალღოვანი ვაკეა. ზეგნის კალთები მშრალი ხევ-ხეობებით არის 
დანაწევრებული.

მოსახლეობის წყალმომარაგებისთვის ძირითადად ზედაპირული წყლები გამოიყენება. 
გურჯაანის მუნიციპალიტეტის ფართობები ირწყვება მდინარე ალაზანიდან გამოსული 
მაგისტრალური არხით და მდ. იორიდან გამოსული სარწყავი სისტემებით.

სკოპინგის განცხადების მიხედვით, მუნიციპალიტეტში გავრცელებულია შემდეგი ბუნებრივი 
საფრთხეები: ძლიერი ქარი, თავსხმა ხასიათის წვიმა, სეტყვა, გვალვა, მდინარის ნაპირის 
წარეცხვა, წყალმოვარდნა, მეწყერი, ღვარცოფი. აღნიშნული საფრთხეები, დოკუმენტის 
თანახმად,  საშიშროებას უქმნის საცხოვრებელ სახლებს, სახნავ-სათეს მიწებს და 
საზოგადოებრივ ინფრასტრუქტურას. გურჯაანის მუნიციპალიტეტში არ არსებობს 
კატასტროფების წინასწარი შეტყობინების სისტემა, ხოლო საგანგებო სიტუაციებზე 
რეაგირებაზე პასუხისმგებელნი არიან სახელმწიფო კომისია და სახანძრო სამაშველო 
სამსახური.



სკოპინგის განცხადებაში დინამიკის გასაანალიზებლად ცხრილის სახით 
წარმოდგენილია  კახეთის მხარეში 2019-2021 წლებში გააქტიურებული ან ახლად 
წარმოქმნილი გეოლოგიური პროცესების და საშიშროების რისკის ზონაში მოქცეული 
მოსახლეობისა და ინფრასტრუქტურული ობიექტების შესახებ ინფორმაცია.  სკოპინგის 
განცხადების თანახმად, მუნიციპალიტეტის ტერიტორიაზე ცხელ სეზონზე გააქტიურებულია 
ტყის ხანძრები, მიზეზად ცხელი ამინდი და ადამიანთა დაუდევრობა სახელდება, ბოლო 10 
წლის მანძილზე დაცული ტერიტორიების 5-10 ჰა ტყე განადგურდა. 

სკოპინგის განცხადების თანახმად, მუნიციპალიტეტში ტყის ბუნებრივად აღდგენა 
ფაქტიურად არ ფიქსირდება. ასევე, დოკუმენტის მიხედვით, გურჯაანის მუნიციპალიტეტში 
ნიადაგის დაჭაობებას აქვს ადგილი, რომლის ძირითადი მიზეზი  საირიგაციო არხების 
ფილტრაცია, სადრენაჟო არხების გაუმართაობა და მიშვებითი მორწყვაა.  სარწყავი ქსელის 
გაუმართაობის გამო წყალი უკონტროლოდ მიედინება. წყალი ტბორავს და აზიანებს 
სასოფლო-სამეურნეო სავარგულებს და საპლანტაციო გზებს. სკოპინგის განცხადების 
თანახმად, ალაზნის არხის ქვედა ნაწილში საწრეტს თავისი ფუნქცია აქვს დაკარგული, რაც 
შესაბამისად არახელსაყრელ პირობებს ქმნის სასოფლო-სამეურნეო დანიშნულების 
მიწებისთვის, რომელიც უშუალოდ ნიადაგის დაჭაობებაზე აისახება.

გურჯაანის მუნიციპალიტეტში ტყით დაფარული საერთო ფართობი შეადგენს 27 730 ჰა-ს. 

გურჯაანის მუნიციპალიტეტის ტერიტორიაზე წარმოდგენილია მხოლოდ ერთი დაცული 
ტერიტორია - ყორუღის აღკვეთილი. იგი განლაგებულია მდინარე იორის ხეობაში და მისი 
დაარსების ძირითადი მიზანია ჭალის ტყის ეკოსისტემის დაცვა, მოვლა და აღდგენა.

ამჟამად ყორუღის აღკვეთილის ტერიტორია იმართება „ტექნიკური რეგლამენტი - ყორუღის 
აღკვეთილის ფუნქციონირების დროებითი რეგულირების წესის დამტკიცების შესახებ“ 
საქართველოს მთავრობის 2014 წლის 16 იანვარის №84 დადგენილების  შესაბამისად, რომლის 
მიხედვითაც სხვა საქმიანობებთან ერთად: ყორუღის აღკვეთილის ტერიტორიაზე მოწყობილ 
სამონადირეო მეურნეობაში დაშვებულია ნადირობა, სამონადირეო მეურნეობის სპეციალური 
ლიცენზიის მფლობელთან შეთანხმებითა და კანონმდებლობით დადგენილი წესით. 
ყორუღის აღკვეთილის ტერიტორიაზე დაშვებულია „სასარგებლო წიაღისეულის მოპოვების 
ლიცენზიის გაცემის წესისა და პირობების შესახებ დებულების დამტკიცების თაობაზე“ 
საქართველოს მთავრობის 2005 წლის 11 აგვისტოს N136 დადგენილებით დამტკიცებული 
დებულების 21 მუხლით  განსაზღვრულ შემთხვევებში მიწისქვეშა წყლებით სარგებლობა.

გურჯაანის მუნიციპალიტეტის ტერიტორიაზე ასევე წარმოდგენილია ზურმუხტის ქსელის 
დამტკიცებული საიტები: გომბორი GE0000027 და ალაზანი GE0000022 (საიტის მხოლოდ 
მცირე ტერიტორიაა მოქცეული საკვლევ არეალში). გეგმარებით არეალში ასევე მოქცეულია 
ფრინველთა სპეციალური დაცული ტერიტორიის „ალაზნის ველის“ ნაწილი. ასევე, 
გეგმარებით არეალში მოქცეულია ფრინველთათვის მნიშნელოვანი ადგილების „ალაზნის 
ველის“ და „იორის ზეგანის“ ნაწილები.

სკოპინგის განცხადებაში განხილულია გურჯაანის მუნიციპალიტეტში ქარის ენერგეტიკული 
რესურსები და მზის ენერგიის გამომუშავების პოტენციალი, რომელიც ორივე მიმართულებით 
საკმაოდ მაღალია, რაც შესაძლებელს ხდის მომავალში განხორციელდეს მაღალი და დაბალი 
სიმძლავრის ტურბინები მზის პანელებთან ერთად კომპლექსში, რომელიც შესაბამისად  უნდა 
აისახოს  ენერგეტიკული რესურსის გონივრულ გამოყენებაში.



სკოპინგის განცხადებაში მოცემულია ინფორმაცია წყალმომარაგებისა და სარწყავი წყლის 
შესახებ.

გურჯაანის მუნიციპალიტეტის მოსახლეობის გარკვეულ ნაწილს გააჩნია ცენტრალიზებული 
წყალმომარაგება; წყლის რესურსების მართვა-განკარგვაზე პასუხისმგებელი სტრუქტურაა შპს 
„საქართველოს გაერთიანებული წყალმომარაგების კომპანია“.  წყალმომარაგების სისტემით 
ნაწილობრივ ხდება 29 სოფლის წყლით მომარაგება. ქალაქი გურჯაანი 100% 
უზრუნველყოფილია სასმელი წყლით. წყალმომარაგების სამშენებლო სამუშაოები 
მიმდინარეობს 14 სოფელში. სამომავლოდ დაგეგმილია ველისციხის, ახაშენის, ზეგაანის და 
მუკუზანის წყალმომარაგების სისტემების მოწყობა. 

ქალაქ გურჯაანის წყალარინების სისტემის ძირითადი ნაწილი ასევე შპს „საქართველოს 
გაერთიანებული წყალმომარაგების კომპანიის’’ ბალანსზეა. ქალაქ გურჯაანის საკანალიზაციო 
სისტემით დაფარულია მოსახლეობის 100%. არცერთ სოფელში არ არსებობს კანალიზაციის 
ქსელები გამწმენდი ნაგებობებით, გარდა ველისციხის ცენტრალური ნაწილისა. 

დოკუმენტის თანახმად, გურჯაანის მუნიციპალიტეტი, სოფლის მეურნეობის კუთხით, დიდი 
რაოდენობით წყალსა და სამელიორაციო სისტემების გამართულად მუშაობას საჭიროებს. 
მოცემულია ინფორმაცია რაიონში განთავსებული სამელიორაციო ინფრასტრუქტურის 
არსებული მდგომარეობის  შესახებ, რომელიც ნაწილობრივ აღდგენილია, ხოლო ნაწილის 
აღდგენა ამჟამადაც მიმდინარეობს. სკოპინგის განცხადებაში აღწერილი სამელიორაციო 
არხების  ექსპლუატაციას  ახორციელებს შპს „საქართველოს მელიორაცია“.

დოკუმენტის თანახმად, დღევანდელი მდგომარეობით, გურჯაანის მუნიციპალიტეტის ყველა 
სოფელი არის ელექტროფიცირებული და გაზიფიცირებული (გარდა ჭერემის, ზიარისა და 
ფხოველისა).

გურჯაანის მუნიციპალიტეტის მერია პასუხისმგებელია გურჯაანის მუნიციპალიტეტის 
ტერიტორიაზე წარმოქმნილი ნარჩენების მართვაზე, კერძოდ მუნიციპალური ნარჩენების 
შეგროვებასა და ტრანსპორტირების მომსახურებაზე, ქუჩების, პარკებისა და სხვა 
საზოგადოებრივი ადგილების დასუფთავებაზე მისი ადმინისტრაციული ტერიტორიის 
ფარგლებში.

დოკუმენტის თანახმად, განხორციელდა გეგმარებითი ერთეულის ზედაპირული წყლის, 
ნიადაგის და ატმოსფერული ჰაერის დაბინძურების ხარისხის ლაბორატორიული და 
ინსტრუმენტული კვლევები. სკოპინგის განცხადებაში კვლევის შედეგები წარმოდგენილია 
ცხრილის სახით.

სკოპინგის განცხადებაში კულტურული მემკვიდრეობის კუთხით განხილულია ძეგლები და 
სალოცავები, ტრადიციული საცხოვრებლები, არამატერიალური კულტურული 
მემკვიდრეობა (საშემსრულებლო ხელოვნება და ტრადიციული რეწვა), მუზეუმები, საარქივო 
მასალა, გურჯაანის მუნიციპალიტეტის ტერიტორიაზე მდებარე არქეოლოგიური ძეგლები (I. 
ვაჩნაძიანი,  II. ზიარი-ფხოველის ზონა, III. ველისციხე, IV. მელაანი-ჩალაუბნის ზონა, V. 
ჯიმითი-კაჭრეთი-სადუღას ზონა).  გურჯაანში ჩამოყალიბდა საერო არქიტექტურის ორი 
ძირითადი საკვლევი მიმართულება: ტრადიციული კახური საცხოვრებლები და ურბანული 
მემკვიდრეობა.



სკოპინგის განცხადებაში კანონით დადგენილი წესით განხილულია მუნიციპალიტეტის 
განვითარების სტრატეგიული ალტერნატივები კერძოდ:
1. არაქმედების (ნულოვანი) ალტერნატივა;
2. გეგმარებითი ალტერნატივები;
3. დარგობრივი ალტერნატივები;

არაქმედების (ნულოვანი) ალტერნატივის შემთხვევაში მუნიციპალიტეტი ვითარდება 
გეგმარების გარეშე - ნაკლები ყურადღება ექცევა ან უგულებელყოფილია გარემოსდაცვითი, 
სოციო-ეკონომიკური, დემოგრაფიული და სხვა საკითხები.

გეგმარებითი ალტერნატივების სივრცითი ანალიზი შესრულებული იქნება შემდეგი 
ინდიკატორების საშუალებით:
 გარემოს ხარისხი; 
 ცხოვრების დონე; 
 საინჟინრო-ტექნიკური ინფრასტრუქტურა;
 ტურისტული მიმზიდველობა; 
 კულტურული მემკვიდრეობა;
 ბუნებრივი საფრთხეები; 
 სხვა შესაძლო ინდიკატორ(ებ)ი;

ინდიკატორული შეფასების რანჟირება იწარმოებს  დოკუმენტში მოცემული  მატრიცის 
ფორმატის მიხედვით.

კონცეფციის დარგობრივ ალტერნატივებად განხილულია:  ბუნებრივი გარემო, სოფლის 
მეურნეობა, ურბანული გარემო და  ტრანსპორტი. 

ალტერნატივა 1 - სივრცითი განვითარების საუკეთესო ხედვები და შესაძლებლობების 
მაქსიმალური რეალიზება.

ალტერნატივა 2 - არსებული სივრცითი განვითარების მდგომარეობის გაუმჯობესება და 
ფუნქციური სტრუქტურირება.

გარემოს ნაწილი წარმოდგენილია და განიხილება შემდეგი ქვეკომპონენტებით: ტყე, დაცული 
ტერიტორიები, მდინარეების წყალდაცვითი ზოლები, ბუნებრივი საფრთხეები და ბუნებრივი 
რესურსები. აღნიშნული ქვეკომპონენტები უალტერნატივოა, შესაბამისად, გარემოს ნაწილში 
ალტერნატივები არ განიხილება.

სოფლის მეურნეობის ნაწილში წარმოდგენილია და განიხილება 2 ალტერნატივა შემდეგი 
ქვეკომპონენტებით: ცხვრის გადასარეკი ტრასა და დასვენების მოედანი, ბიოუსაფრთხოების 
პუნქტი, ვენახი, აკვაკულტურა, ერთწლიანი კულტურები, სათიბ-საძოვარი, მრავალწლიანი 
კულტურები (ხეხილის ბაღები), მინდორსაცავი (ქარსაფარი) ზოლები, გადამამუშავებელი 
საწარმოები და სასათბურე კომპლექსები.

ალტერნატივა 1. ფორსირებული განვითარება:

ალტერნატივა 2. განვითარება არსებული ტემპებით:



ურბანული ნაწილის ალტერნატივები განიხილება რამდენიმე ქვეკომპონენტით, მათ შორის 
წარმოდგენილია სივრცით-ტერიტორიული განვითარების ცენტრი და ქვეცენტრები.

ალტერნატივა 1. ორგანულად ცენტრალური ფუნქციების არსებული ტერიტორიული 
გადანაწილება და გურჯაანთან ერთად ქვეცენტრების როლის შენარჩუნება  ველისციხესა და 
კაჭრეთისთვის. 

ალტერნატივა  2.   გარკვეული ქალაქგეგმარებითი მოსაზრებების გამო მიზანშეწონილად არის 
მიჩნეული  ერთ ცენტრში - ქალაქ გურჯაანში, ცენტრალური ფუნქციების გაერთიანება და 
გაძლიერება.

ტრანსპორტის ნაწილში წარმოდგენილია და განიხილება 2 ალტერნატივა შემდეგი 
ქვეკომპონენტებით: ძირითადი გზები, კვანძი (საინჟინრო ნაგებობა), ავტოსადგომები 
(მსუბუქი და სატვირთო ავტომობილების) და რკინიგზა.

ძირითადი გზები

ალტერნატივა 1: ბელაქანი-ზაქათალიდან მომავალი გზა წნორის მიმართულებიდან 
უერთდება ბაკურციხეს და აქედან მიემართება თბილისისაკენ. 

ალტერნატივა 2: ბელაქანი-ზაქათალიდან მომავალი გზა გურჯაანის მიმართულებიდან 
უერთდება ბაკურციხეს და აქედან მიემართება თბილისისაკენ.

ავტოსადგომი

დოკუმენტის თანახმად, დღის და სადღეღამისო პარკირებისთვის მეტად ხელსაყრელია 
სადგურის უმოქმედო სამანევრო პარკის ნაწილი, ეს სივრცე მნიშვნელოვანია ავტოსადგომის 
მოსაწყობად, რადგან ერთადერთი ლოკაციაა 300-400 მ. დაცილებით ქალაქის ცენტრალურ 
ნაწილში განთავსებულ ტურისტულ ობიექტებამდე.

დოკუმენტის თანახმად, ლოჯისტიკური ტერმინალის ინფრასტრუქტურის და ტევადობის 
შესაფასებლად, სავარაუდო ანგარიშისთვის, ქ.გურჯაანში, 9 აპრილის და ქოროღლიშვილის 
ქუჩების გადაკვეთასთან მიმდებარედ, შერჩეული იქნა 2,25ჰა. აღნიშნულის ალტერნატივად 
შესაძლებელია იყოს განხილული ტერმინალის მოსაზღვრედ სახელმწიფო საკუთრების 
ნაკვეთები - 12,6ჰა. ამასთან, დოკუმენტის თანახმად, მის მომიჯნავედ გადის რკინიგზის ხაზი 
და შესაძლებელია რკინიგზის საკუთარი ჩიხის მოწყობა.

დოკუმენტის თანახმად, რკინიგზით თბილისი-თელავი მიმართულებაზე მოძრაობის 
სრულად აღდგენის მიზანშეუწონლად მიჩნევის შემთხვევაში, შესაძლებელია განხილული 
იყოს  ალტერნატივა - საპილოტე პროექტის სახით, შედარებით მცირე მანძილზე სარკინიგზო 
გადაყვანა-გადაზიდვების ორგანიზება, მაგ. კაჭრეთი-კალაურის უბანზე ტურისტების 
მომსახურებაზე აქცენტით, შემდგომ კი, რკინიგზის დატვირთვიდან გამომდინარე, ეს 
პროექტი შესაძლოა გაგრძელდეს თელავამდე და შემდგომ გურჯაანი-წნორის უბანზე.

სკოპინგის განცხადების თანახმად, სტრატეგიული დოკუმენტის განხორციელება გარკვეული 
პერიოდით, სხვადასხვა ხარისხით უარყოფით ზეგავლენას იქონიებს: სოციალურ გარემოზე, 
ატმოსფერულ ჰაერზე, ზედაპირულ და მიწისქვეშა წყლებზე, ნიადაგსა და გრუნტზე, 
კულტურულ მემკვიდრეობასა და არქეოლოგიურ ძეგლებზე. ამასთან, სკოპინგის განცხადების 



მიხედვით,  სტრატეგიული დოკუმენტის განხორციელებას შედარებით დადებითი 
ზეგავლენა ექნება სოფლის მეურნეობაზე.

სკოპინგის განცხადების თანახმად, სგშ-ის ეტაპზე გასათვალისწინებელი ძირითადი 
საკითხებია ატმოსფერული ჰაერი და ხმაურის დონე, წყლის რესურსები, ნიადაგი, 
ბიომრავალფეროვნება, არქეოლოგიური და კულტურული მემკვიდრეობის ძეგლები, 
ვიზუალურ-ლანდშაფტური გარემო, სოფლის მეურნეობა, სოციალური გარემო.

სგშ-ის ანგარიშისთვის შესწავლილი იქნება შემდეგი საკითხები: ატმოსფერული ჰაერის 
ხარისხი და ხმაურის დონე, ნიადაგი, ზედაპირული და მიწისქვეშა წყლები, 
ბიომრავალფეროვნება, გეოდინამიკური პროცესები, ვიზუალურ-ლანდშაფტური გარემო, 
ისტორიულ-კულტურული მემკვიდრეობა, სოფლის მეურნეობა, სოციო-ეკონომიკური 
საკითხები.

დოკუმენტის თანახმად, სგშ-ის ანგარიშში დაზუსტებული იქნება გეგმარებით არეალში 
არსებული გეოდინამიკური პროცესები. შეფასდება მაღალი რისკის მქონე უბნები, ამ უბნებში 
გეოდინამიკური პროცესების სავარაუდო განვითარების პროგნოზები და შემუშავდება 
პრევენციის/შერბილების რეკომენდაციები. შესწავლილი იქნება გეგმარებითი ერთეულის 
ბიომრავალფეროვნება.

ჩატარებული კვლევის შედეგების საშუალებით მოხდება შემარბილებელი და 
კომპენსირებისათვის საჭირო ღონისძიებათა ერთობლიობის და რეკომენდაციების ზუსტი 
განსაზღვრა შემდეგი საკითხების მიხედვით:

 ატმოსფერული ჰაერი;
 ზედაპირული და მიწისქვეშა წყლები; 
 ნიადაგი; 
 ბიოლოგიური გარემო; 
 არქეოლოგიური და კულტურული მემკვიდრეობის ძეგლები; 
 ვიზუალურ ლანდშაფტური გარემო; 
 სოფლის მეურნეობა;
 ტურიზმი;
 სოციალური გარემო.

სკოპინგის განცხადების მიხედვით, სტრატეგიული დოკუმენტის განხორცილების პროცესში 
გარემოსა და ადამიანის ჯანმრთელობაზე ტრანსსასაზღვრო ზემოქმედება მოსალოდნელი 
არაა.

გურჯაანის მუნიციპალიტეტის სივრცის დაგეგმარების გეგმის კონცეფციის სგშ-ის სკოპინგის 
განცხადება და თანდართული დოკუმენტაცია განხილვის მიზნით გაეგზავნა სსიპ 
მინერალური რესურსების ეროვნულ სააგენტოს, საქართველოს კულტურის, სპორტის და 
ახალგაზრდობის სამინისტროს, სსიპ კულტურული მემკვიდრეობის დაცვის ეროვნულ 
სააგენტოსა და სსიპ საქართველოს ტურიზმის ეროვნულ ადმინისტრაციას. საზოგადოების 
მხრიდან სტრატეგიული დოკუმენტის თაობაზე შენიშვნები და მოსაზრებები სააგენტოში არ 
წარმოდგენილა.



სგშ-ის ანგარიშის მომზადებისთვის საჭირო კვლევების, მოსაპოვებელი და შესასწავლი 
ინფორმაციის ჩამონათვალი:

1. სგშ-ის ანგარიში უნდა მოიცავდეს „გარემოსდაცვითი შეფასების კოდექსის“ 26-ე მუხლით 
დადგენილ ინფორმაციას.

2. სგშ-ის ანგარიშში წარმოდგენილი უნდა იყოს სკოპინგის განცხადებაში მითითებული 
(განსაზღვრული, ჩასატარებელი) კვლევების შედეგები, მოპოვებული და შესწავლილი 
ინფორმაცია.

3. სგშ-ის ანგარიშში წარმოდგენილი უნდა იყოს სტრატეგიული დოკუმენტისთვის საკვანძო 
გარემოსდაცვითი საკითხები და სგშ-ის პროცესში შესწავლილი ზემოქმედებები.

4. სგშ-ის ანგარიშში უნდა შეფასდეს გეგმის სხვადასხვა სექტორულ და მულტისექტორულ 
სტრატეგიულ დოკუმენტებთან კავშირი.

5. სგშ-ის ანგარიშში წარმოდგენილი უნდა იყოს სტრატეგიული დოკუმენტით 
გათვალისწინებული ღონისძიებების განხორციელების საანგარიშო პერიოდი, მათ შორის 
გარემოსდაცვითი შეფასების კოდექსის დანართებით გათვალისწინებული იმ 
საქმიანობების ვადების მითითებით, რომელთა განხორციელებაც იგეგმება სტრატეგიული 
დოკუმენტის ფარგლებში.

6. სგშ-ის ანგარიშში წარმოდგენილი უნდა იყოს საზოგადოების ინფორმირებისა და 
მონაწილეობის შესახებ ინფორმაცია, თარიღების, განხილული საკითხებისა და 
სტრატეგიული დოკუმენტის მომზადების პროცესში მიღებული შენიშვნების 
გათვალისწინების შესახებ, მათ შორის დაინტერესებულ საზოგადოებასთან 
კონსულტაციის შედეგები.

7. სგშ-ის ანგარიშში წარმოდგენილი უნდა იყოს ანგარიშზე მუშაობისას, კონცეფციით 
გათვალისწინებულ ხედვებსა და ღონისძიებებთან დაკავშირებით, საქართველოს 
საავტომობილო გზების დეპარტამენტთან, სს საქართველოს რკინიგზასთან, შპს 
“საქართველოს  მელიორაციასთან” და სსიპ საქართველოს კულტურული მემკვიდრეობის 
დაცვის ეროვნული სააგენტოსთან კონსულტაციების შედეგების შესახებ ინფორმაცია.

8. სგშ-ის ანგარიშში უნდა იყოს განხილული სტრატეგიული დოკუმენტის განხორციელებით 
გარემოს ყველა კომპონენტებზე (მათ შორის ბიომრავალფეროვნებაზე) შესაძლო 
ზემოქმედების შესახებ შესაძლო უარყოფითი ზემოქმედების ხარისხი და წარმოდგენილი 
უნდა იყოს იმ ღონისძიებების ჩამონათვალი, რომელიც დაგეგმილია სტრატეგიული 
დოკუმენტის განხორციელების შემთხვევაში შესაძლო უარყოფითი ზემოქმედების 
თავიდან აცილების, შერბილებისა და კომპენსირებისათვის.

9. სგშ-ის ანგარიშის გეოლოგიური ნაწილი წარმოდგენილი უნდა იყოს ქვეთავების სახით, 
შემდეგი თანმიმდევრობით: რელიეფი (გეომორფოლოგია); გეოლოგიური აგებულება; 
სეისმური პირობები; ჰიდროგეოლოგიური პირობები; საინჟინრო - გეოლოგიური 
პირობები; გეოლოგიური საფრთხეების შეფასება, შესაბამისი ზონირების რუკის 
შემუშავებით. 

10. სგშ-ის ანგარიშში ნარჩენების მართვის საკითხები წარმოდგენილი უნდა იყოს ნარჩენების 
მართვის კოდექსისა და მისგან გამომდინარე კანონქვემდებარე ნორმატიული აქტების 
მოთხოვნების შესაბამისად. ასევე, მუნიციპალიტეტმა უნდა უზრუნველყოს 
მუნიციპალური ნარჩენების შეგროვება და ამ მიზნით მუნიციპალური ნარჩენების 



შეგროვების სისტემის გამართული ფუნქციონირება. აგრეთვე, მუნიციპალური ნარჩენების 
წყაროსთან სეპარირებული შეგროვების სისტემის ეტაპობრივი დანერგვა და გამართული 
ფუნქციონირება ნარჩენების მართვის კოდექსისა და საქართველოს მთავრობის 2016 წლის 
1 აპრილის N159 დადგენილების „ტექნიკური რეგლამენტი - მუნიციპალური ნარჩენების 
შეგროვებისა და დამუშავების წესის“ მოთხოვნების შესაბამისად.

11. სგშ-ის ანგარიშში დეტალურად უნდა იყოს აღწერილი სტრატეგიული დოკუმენტის 
განხორციელების ტერიტორიაზე წყალმომარაგების და ჩამდინარე წყლების მართვის 
საკითხები.

12. სგშ-ის ანგარიშში უნდა იქნეს წარმოდგენილი მდ. ალაზნის და მისი მნიშვნელოვანი 
შენაკადების თხევადი და მყარი ჩამონადენის ძირითადი ჰიდროლოგიური 
გაანგარიშებები, კერძოდ, სხვადასხვა უზრუნველყოფის საშუალო წლიური ხარჯები, მათი 
საანგარიშო უზრუნველყოფის შიდაწლიური განაწილება, ჩამონადენის მაქსიმალური 
ხარჯები, მყარი ჩამონადენი, კალაპოტის წარეცხვის მაჩვენებლები და ა.შ. ასევე ანგარიში 
უნდა მოიცავდეს ჰიდროლოგიური ხასიათის მაქსიმალურად შესაძლო ინფორმაციას 
პროექტის გავლენის არეალში არსებულ სხვა მცირე მდინარეებსა და ხეობებზე, მათ შორის, 
მშრალ ხევებზე.

13. სგშ-ის ანგარიშსა და სტრატეგიულ დოკუმენტში საჭიროა, განხილული იყოს ინფორმაცია 
სივრცითი კატეგორიების (ბუნებრივი ლანდშაფტი, სასოფლო-სამეურნეო დანიშნულების 
ტერიტორიები, დასახლებული ტერიტორიები) ფუნქციების, დადგენილი შეზღუდვების 
და ნებადართული საქმიანობების შესახებ.

14. სგშ-ის ანგარიშსა და სტრატეგიულ დოკუმენტში საჭიროა, აისახოს ინფორმაცია 
განაშენიანებისთვის კონცეფციით შემოთავაზებული ახალი ტერიტორიების (ახალი 
სოფლისა და არსებულ სოფლებში ცალკეული სამშენებლო განვითარების ახალი უბნების) 
შესახებ, ადგილმდებარეობის მითითებით და გარემოს კომპონენტებზე შესაძლო 
ზეგავლენის განხილვით.

15. სგშ-ის ანგარიშში უნდა აისახოს ინფორმაცია ტურიზმის განვითარებისა და ტურისტული 
ნაკადის ზრდის გათვალისწინებით, გარემოზე ზემოქმედების შესახებ.

16. სგშ-ის ანგარიშსა და სტრატეგიულ დოკუმენტში წარმოდგენილი უნდა იყოს ინფორმაცია 
გეგმარებით არეალში არსებული და მოსაწყობი საფეხმავლო და ველობილიკების შესახებ. 
ასევე განისაზღვროს ტურისტული აქტივობების ლიმიტები/პირობები.

17. სგშ-ის ანგარიშში წარმოდგენილი უნდა იყოს როგორც განაშენიანების სტრატეგიული, 
გეგმარებითი და კონკრეტული ალტერნატივების განხილვა, ასევე, ამ ალტერნატივების 
შეფასება და შედარება გარემოსა და/ან ადამიანის ჯანმრთელობაზე მათი ზემოქმედების 
თვალსაზრისით. ალტერნატივების შერჩევა უნდა მოხდეს შემოთავაზებული 
ალტერნატივების (მათ შორის ნულოვანი ალტერნატივა) გარემოს კომპონენტებზე 
მოსალოდნელი ზემოქმედების ფაქტორის ხარისხის გათვალისწინებით. წარმოდგენილი 
უნდა იყოს ალტერნატივების შერჩევის მიმოხილვა.

18. სგშ-ის ანგარიშში შეფასებული უნდა იყოს სატრანსპორტო ინფრასტრუქტურის 
ალტერნატივებით განხილული ხედვებისა და ღონისძიებების განხორციელებით 
გამოწვეული გარემოზე უარყოფითი ზეგავლენის საკითხები და განსაზღვრული უნდა 
იყოს შესაბამისი შერბილების ღონისძიებები.

19. სგშ-ის ანგარიშში წარმოდგენილი უნდა იყოს ინფორმაცია დაგეგმილი 
ინფრასტრუქტურული პროექტების მშენებლობისა და ექსპლუატაციის ეტაპზე 
ატმოსფერულ ჰაერზე და გარემოს სხვა კომპონენტებზე შესაძლო ზემოქმედების შესახებ 



(შესაბამისი პრევენციული და შემარბილებელი ღონისძიებებისა და მონიტორინგის 
საკითხების მითითებით).

20. სგშ-ის ანაგრიშში საჭიროა სტრატეგიული დოკუმენტით განსაზღვრული საქმიანობების 
ფარგლებში ზედაპირულ წყლებზე მოსალოდნელი პოტენციური ზემოქმედებების 
სახეების იდენტიფიცირება და შესაბამისი შემარბილებელი ღონისძიებების ასახვა.

21. სგშ-ის ანგარიშში უნდა იყოს განხილული სტრატეგიული დოკუმენტის განხორციელებით 
გარემოს კომპონენტებზე შესაძლო უარყოფითი ზემოქმედების ხარისხი, ასევე შესაბამისი 
შემარბილებელი და მონიტორინგის ღონისძიებები (პასუხისმგებელი პირ(ებ)ის 
მითითებით).

22. სგშ-ის  ანგარიშში განხილული იყოს მუნიციპალიტეტის ფარგლებში ტყის აღდგენის 
მიზნით ინფორმაცია სანერგე მეურნეობების ჩამოყალიბების შესაძლებლობის შესახებ.

23. სგშ-ის ანგარიში უნდა მოიცავდეს სატრანსპორტო ინფრასტრუქტურის განვითარების 
ალტერნატივებში მითითებული ძირითად გზებთან დაკავშირებით დეტალურ 
ინფორმაციას, აღნიშნული ალტერნატივების დასაბუთებას და გარემოზე შესაძლო 
ზემოქმედების აღწერას და პოტენციურ საფრთხეებს, შესაბამისი SHP ფაილებით. ამასთან, 
წარმოდგენილი უნდა იყოს ხმაურის მოდელირება დამაკავშირებელი სატრანსპორტო 
ინფრასტრუქტურისთვის;

24. სგშ-ის ანგარიში უნდა მოიცავდეს ინფორმაციას გეგმის განვითარების ალტერნატივებში 
მითითებული სარკინიგზო კავშირის, ლოჯისტიკური ტერმინალის მოწყობის თაობაზე 
დეტალურ ინფორმაციას, აღნიშნული პროექტების საჭიროების დასაბუთებას, გარემოზე 
და კულტურული მემკვიდრეობის ძეგლებზე შესაძლო ზემოქმედებასა და პოტენციურ 
საფრთხეებს, შესაბამისი SHP ფაილებით;

25. სგშ-ის ანგარიშში განხილული უნდა იყოს კონკრეტული ქმედებები და პროექტები 
მუნიციპალიტეტში ქარის ენერგიის პოტენციალის ათვისებისა და მაღალი და დაბალი 
სიმძლავრის ტურბინების განხორციელების თაობაზე, ასევე მზის ენერგიის ათვისების 
თაობაზე, განთავსების ალტერნატივებისა და სავარაუდო სიმძლავრეების მითითებით, 
ასევე შეზღუდვის ზონები მსგავსი ობიექტების მშენებლობისთვის.

26. სგშ-ის ანგარიშში წარმოდგენილი უნდა იყოს დეტალური ინფორმაცია თითოეული 
გეგმარებითი არეალის განვითარების პირობების შესახებ, სათანადო დასაბუთებით.

27. სგშ-ის ანგარიშსა და სტრატეგიულ დოკუმენტში წარმოდგენილი უნდა იყოს 
დოკუმენტაციაში ნახსენები არსებული და დაგეგმილი სატრანსპორტო 
ინფრასტრუქტურის შესახებ დეტალური ინფორმაცია, მათ შორის მიმართება გეგმარებით 
არეალთან.

28. სგშ-ის ანგარიშში უნდა იყოს მოცემული ინფორმაცია ანგარიშის მომზადებაში ჩართული 
ექსპერტების თაობაზე, კვალიფიკაციის მითითებით.

29. სგშ-ის ანგარიშში წარმოდგენილ იქნას შესაბამისი ანალიზის საფუძველზე შემუშავებელი 
კლიმატის საფრთხეების მოწყვლადობის მატრიცა. ასევე, მოცემული იქნას ინფორმაცია 
განაშენიანების ტერიტორიაზე ექსტრემალური ამინდის მოვლენებით გამოწვეული 
ინფრასტრუქტურის დაზიანების თაობაზე. 

30. სგშ-ის ანგარიშის მომზადებისას გათვალისწინებული უნდა იყოს „სტრატეგიული 
გარემოსდაცვითი შეფასების შესახებ სახელმძღვანელოთი” გათვალისწინებული 
რეკომენდაციები და მიდგომები.

31. სგშ-ის ანგარიშში მიეთითოს გამოყენებული ლიტერატურის/წყაროს ნუსხა.



სგშ-ის ანგარიშის მომზადებისას გასათვალისწინებელია შემდეგი ინფორმაცია:

 გურჯაანის მუნიციპალიტეტის სივრცის დაგეგმარების გეგმის კონცეფციის დოკუმენტში, 
სადაც საუბარია ყორუღის აღკვეთილზე, აღკვეთილის კატეგორია საჭიროებს მეტ 
განმარტებას, როგორც დაცული ტერიტორიის ერთ-ერთი კატეგორია. დოკუმენტში 
ყორუღის აღკვეთილის ფართობი დასაკორექტირებელია, ვინაიდან მიმდინარე ეტაპზე 
ყორუღის აღკვეთილის საერთო ფართობი შეადგენს 1716 ჰა-ს. სივრცის დაგეგმარების 
გეგმის კონცეფციის რუკაზე (სინთეზური N01 რუკა) ყორუღის აღკვეთილს 
სივრცით  კატეგორიებში მინიჭებული აქვს სასოფლო-სამეურნეო დანიშნულების 
ტერიტორიის კატეგორია, რაც არ არის მიზანშეწონილი. „ტყითსარგებლობის 
ხელშეკრულება სამონადირეო მეურნეობის მოწყობისა და მართვის შესახებ“ 2006 წლის 07 
მარტის ხელშეკრულების შესაბამისად, სამონადირეო მეურნეობის ფართობი ყორუღის 
აღკვეთილის ტერიტორიაზე შეადგენს 830 ჰა-ს.

 შეფასებები და რეკომენდაციები არ მოიცავს ველოსიპედით გადაადგილების 
ხელშეწყობის საკითხებს. ჰაერის დაბინძურების შემცირების და ჯანსაღი მობილობის 
უზრუნველსაყოფად, თუ კი ვერ ხერხდება ველოსიპედით გადაადგილების ხელშეწყობის 
კონკრეტული ღონისძიებების განსაზღვრა, აუცილებელია, სულ მცირე რეკომენდებული 
მაინც იყოს ველოსიპედით გადაადგილების ხელშეწყობისთვის საჭირო 
ინფრასტრუქტურის მოწყობა; „შეფასებები და რეკომენდაციებში“ ქ. გურჯაანის 
გზაგამტარზე, ბაკურციხე-ჩუმლაყის ახალი გზის ქვეითად გადაკვეთის უსაფრთხოების 
უზრუნველყოფის საშუალებად მოხსენიებულია საქვეითო გადასასვლელი ხიდის 
მოწყობა - ვინაიდან ამ გზის ჩრდილოეთის მხრიდან მრავლადაა ხალხმრავალი სამეურნეო 
ობიექტები. საქვეითო გადასასვლელი ხიდი, დიდი ალბათობით, ვერ იქნება აღნიშნული 
გამოწვევის გადაჭრის ეფექტიანი გზა, განსაკუთრებით იმის გათვალისწინებით, რომ გზის 
გადაკვეთის ერთ-ერთი მთავარი ფაქტორი მრავალმხრივ სამეურნეო ობიექტებთან 
მისვლაა. შესაბამისად, შემოთავაზებული უნდა იქნას გზის გადაკვეთის ისეთი 
საშუალებები, რომლებიც გაცილებით მოსახერხებელი იქნება ფეხითა და ველოსიპედით 
გადაადგილებისთვის (მაგ. შუქნიშნის მოწყობა ან მიწისქვეშა გადასასვლელი, რომელიც 
მოეწყობა იმგვარად რომ მას არ დასჭირდეს კიბეები).

 სსიპ საქართველოს ტურიზმის ეროვნული ადმინისტრაციის ცნობით, წარმოდგენილ 
დოკუმენტაციაში არ არის მოცემული ინფორმაცია, თუ რა რესურსი გააჩნია 
მუნიციპალიტეტს სპა სერვისებისა და სათავგადასავლო მთის ქოხების განვითარებასთან 
დაკავშირებით. განვითარების სწორი დაგეგმვისათვის, წარმოდგენილი დოკუმენტაცია 
უნდა მოიცავდეს ზემოთხსენებული მიმართულებების რესურსების კვლევას.

 დოკუმენტაციაზე თანდართული Shp ფაილის სახით წარმოდგენილი, გურჯაანის 
მუნიციპალიტეტის განვითარების კონცეფციის ფარგლებში წარმოდგენილი 79505,7 ჰა 
ფართობიდან „სახელმწიფო ტყის ფონდის საზღვრების დადგენის შესახებ“ საქართველოს 
მთავრობის 2011 წლის 4 აგვისტოს №299 დადგენილებით დამტკიცებული სახელმწიფო 
ტყის ფონდის საზღვრების მიხედვით, 27766,6 ჰა მდებარეობს სსიპ ეროვნული სატყეო 
სააგენტოს მართვას დაქვემდებარებულ სახელმწიფო ტყეში, გურჯაანის სატყეო უბნის, 
ლელის, კალაურის, მუკუზანის, გურჯაანის, ბაკურციხისა და კაჭრეთის სატყეოებში. 
სახელმწიფო ტყეში მდებარე 27766,6 ჰა ფართობიდან 16833 ჰა ზედდებაშია საქართველოს 
გარემოს დაცვისა და სოფლის მეურნეობის სამინისტროს 2022 წლის 17 ივნისის N6192/01 
წერილით წარმოდგენილ ზურმუხტის ქსელის საზღვრებთან. სახელმწიფო ტყის 



ტერიტორიაზე „ტყითსარგებლობის წესის შესახებ“ დებულების დამტკიცების თაობაზე 
საქართველოს მთავრობის 2021 წლის 18 მაისის N221 დადგენილებით (თავი VII-XIV) 
განსაზღვრული საქმიანობა (საქმიანობისთვის საჭირო წარმოსადგენი დოკუმენტაცია იხ. 
დანართი N1) ან მისი განკარგვა საჭიროებს შეთანხმებას სახელმწიფო ტყის მართვის 
უფლების მქონე ორგანოსთან.

 საქართველოს კულტურული მემკვიდრეობის დაცვის ეროვნული სააგენტოს ცნობით, 
გურჯაანის მუნიციპალიტეტის კულტურული მემკვიდრეობის შემადგენელი ნაწილების 
როლი და პოტენციალი აუცილებლად უნდა იყოს გათვალისწინებული და ჩართული 
მუნიციპალიტეტის სივრცით დაგეგმარების გეგმის კონცეფციაში (სკოპინგის ანგარიშის 
გვ.179- 201).
გურჯაანის მუნიციპალიტეტის სივრცის დაგეგმარების გეგმის კონცეფციაში ნახსენებია 
„კულტურული მემკვიდრეობის შესახებ“ საქართველოს კანონის 36-ე მუხლით 
დადგენილი დამცავი ზონები და შეზღუდვები, რომელთა გათვალისწინება აუცილებელია 
მუნიციპალიტეტის სივრცითი დაგეგმარების პროექტირებაში. გარდა ამისა, აუცილებლად 
უნდა იყოს  გათვალისწინებული ამავე კანონის 35-ე მუხლიც, რომლის თანახმად „დამცავ 
ზონებში განსახორციელებელი ღონისძიებები უნდა ითვალისწინებდეს ხელსაყრელი 
გეოლოგიური და ჰიდროგეოლოგიური პირობების შენარჩუნებას, სანიტარიულ-
ჰიგიენური, სეისმური და ხანძარსაწინააღმდეგო მოთხოვნების დაკმაყოფილებას, 
ძეგლებზე და ისტორიულად ჩამოყალიბებულ გარემოზე არასასურველი ზემოქმედების 
თავიდან აცილებას. აღნიშნული ღონისძიებების განხორციელებისას დაცული უნდა იყოს 
ამ სფეროში საერთაშორისო სამართლითა და საქართველოს კანონმდებლობით 
დადგენილი სტანდარტები და ნორმები. დამცავ ზონებში ძეგლების აქტიური ვიზუალური 
აღქმის სივრცეში დაუშვებელია დიდმასშტაბიანი სარეკლამო აბრების, ელექტრო და 
სატელეფონო ანძების, სატელევიზიო ანტენების და სხვა დიდმასშტაბიანი მიწისზედა 
საინჟინრო და ტექნოლოგიური მოწყობილობების განთავსება. დამცავ ზონებში 
აკრძალულია ისეთი საწარმოო, სატრანსპორტო, სასაწყობო მეურნეობისა და სხვა 
ობიექტების მშენებლობა, რომლებიც ხანძარსაშიშია, წარმოქმნის ძლიერ სატვირთო და 
სატრანსპორტო ნაკადებს, აჭუჭყიანებს ჰაერისა და წყლის აუზებს. საზოგადოებრივი 
სივრცის კეთილმოწყობის საშუალებები იმგვარად უნდა დაიგეგმოს, რომ ისინი 
ჰარმონიულად ერწყმოდეს ისტორიულად ჩამოყალიბებულ გარემოს. ქალაქგეგმარებითი 
პოლიტიკა და მართვის პრინციპები დამცავ ზონებში მიმართული უნდა იყოს 
სატრანსპორტო ნაკადების მიზანდასახული და გეგმაზომიერი შემცირებისაკენ, 
საფეხმავლო ინფრასტრუქტურის განვითარებისაკენ. დამცავ ზონაში არსებული 
შენობებისა და სხვა არქიტექტურული ობიექტების დაშლა (დემონტაჟი) დასაშვებია 
მხოლოდ: ა) შესაბამისი რეჟიმით დაშვებული მშენებლობისას; ბ) ისეთი გადაუდებელი 
აუცილებლობისას, როდესაც დასტურდება ობიექტის ჩამოშლის საფრთხე; გ) თუ 
დასაშლელ ობიექტს მინიჭებული აქვს შეუსაბამო ობიექტის სტატუსი ან დაშლა 
(დემონტაჟი) განპირობებულია დამცავი ზონის მიზნებით; დ) იმ შემთხვევაში, თუ ამას 
მოითხოვს შესაბამისი ტერიტორიის ურბანული ქსოვილის განვითარების ინტერესები“.

 სსიპ მინერალური რესურსების ეროვნული სააგენტოს მიერ დანართის სახით 
წარმოდგენილია გურჯაანის მუნიციპალიტეტის ტერიტორიაზე წიაღითსარგებლობის 
ლიცენზირებული ობიექტების, მიმდინარე განცხადებების (რომელზეც დაწყებულია 
ადმინისტრაციული წარმოება შემდგომი ლიცენზიის გაცემის თაობაზე) და სასარგებლო 
წიაღისეულის საბადოების SHP-ფაილები და ასევე “ახტალის სამკურნალო ტალახის 



საბადოს სანიტარული დაცვის ზონების პროექტი“ და „ალაზნის დეპრესიაში გაყვანილი 
ჭაბურღილების გავლენის შესახებ ახტალის სამკურნალო ტალახის საბადოზე“ ანგარიში. 

 სგშ-ის ეტაპზე დაზუსტებული უნდა იყოს წარმოდგენილი Shp ფაილები, კერძოდ: 
ელექტრონული გადამოწმებით დგინდება რომ Shp ფაილების კონტური ზოგიერთ 
ნაწილში სრულად არ ფარავს მუნიციპალიტეტის ზონას, რაც საჭიროებს კორექტირებას;

 წარმოდგენილი დოკუმენტაციის მიხევდვით, განხილულია მუნიციპალიტეტში 
არსებული ქარისა და მზის ენერგიის პოტენციალის ათვისების შესაძლებლობები. 
საჭიროა, სგშ-ის ანგარიშის წარმოდგენის დროს დაზუსტდეს, წარმოადგენს თუ არა 
აღნიშნული საკითხი სტრატეგიული დოკუმენტით გათვალისწინებულ 
ღონისძიებას/ხედვას. 

 წარმოდგენილ დოკუმენტაციაში კულტურის ნაწილში ნახსენები დანართები არ ახლავს 
დოკუმენტაციას. საჭიროა, სგშ-ის ანგარიშის წარმოდგენისას დაზუსტებული იყოს 
აღნიშნული საკითხი.

სგშ-ის ანგარიშში წარმოდგენილი უნდა იყოს ინფორმაცია სკოპინგის დასკვნით 
განსაზღვრული თითოეული საკითხის გათვალისწინების შესახებ, ერთიანი ცხრილის სახით.

                                                       დასკვნითი ნაწილი:

სსიპ სივრცითი და ქალაქთმშენებლობითი განვითარების სააგენტოს მიერ გურჯაანის 
მუნიციპალიტეტის სივრცის დაგეგმარების გეგმის კონცეფციის სგშ-ის ანგარიში 
სავალდებულოა მომზადდეს სკოპინგის დასკვნით გათვალისწინებული კვლევების, 
მოსაპოვებელი და შესასწავლი ინფორმაციის შესაბამისად.


